
Annotatsiya: Ushbu maqolada o‘zbek tilshunosligi tarixida muhim o‘rin tutgan jadid olimi Abdurauf Fitratning sintaktik qarashlari tahlil etilgan. Maqolada Fitratning o‘zbek tili grammatikasini yaratishdagi xizmati, uning gap tuzilishi, so‘z tartibi, bog‘lanish turlari va sintaktik birliklar haqidagi ilmiy fikrlari yoritilgan. Shuningdek, Fitratning “Nahv”, “Sarf” va “O‘zbek tili grammatikasi” kabi asarlarida ilgari surilgan sintaksisga oid nazariy qarashlar tahlil qilinadi. Tadqiqot natijasida Fitratning sintaktik qarashlari hozirgi zamon o‘zbek tilshunosligi rivojiga katta ta’sir ko‘rsatgani, uning nazariyalari bugungi grammatik tizimda ham o‘z ahamiyatini yo‘qotmaganligi asoslab beriladi. 
Kalit so‘zlar: Fitrat, sintaksis, gap, kesim, o‘zbek tilshunosligi, “Nahv”, uyushiq bo‘laklar. 
Annotation: This article analyzes the syntactic views of Abdurauf Fitrat, a Jadid scholar who played an important role in the history of Uzbek linguistics. The article highlights Fitrat's contribution to the creation of Uzbek grammar, his scientific ideas about sentence structure, word order, types of connections, and syntactic units. Also, Fitrat's theoretical views on syntax put forward in such works as "Nahv", "Sarf", and "Uzbek language grammar" are analyzed. As a result of the study, it is proved that Fitrat's syntactic views have had a great influence on the development of modern Uzbek linguistics, and his theories have not lost their significance in today's grammatical system. 

Аннотация: В статье анализируются синтаксические воззрения Абдурауфа Фитрата, учёного-джадида, сыгравшего важную роль в истории узбекского языкознания. В статье освещается вклад Фитрата в создание грамматики узбекского языка, его научные идеи о структуре предложения, порядке слов, видах связей и синтаксических единицах. Анализируются также теоретические взгляды Фитрата на синтаксис, изложенные в таких трудах, как «Нахв», «Сарф» и «Узбек тили грамматикаси». В результате исследования доказывается, что синтаксические взгляды Фитрата оказали большое влияние на развитие современного узбекского языкознания, а его теории не утратили своего значения в современной грамматической системе. 

Ma’lumki, o‘zbek tilshunosligi tarixida jadidlar harakatining yirik vakili, olim va adib Abdurauf Fitratning xizmatlari beqiyosdir. U XX asr boshlarida o‘zbek tilshunosligi, adabiyoti, madaniyati va milliy tafakkur taraqqiyotiga ulkan hissa qo‘shgan ziyolilardan biri bo‘lib, o‘zbek tili grammatikasining ilmiy asoslarini yaratgan dastlabki tilshunoslardan sanaladi. Fitratning “Nahv”, “Sarf”, “O‘zbek tili grammatikasi” kabi asarlari nafaqat til o‘rganish qo‘llanmasi sifatida, balki o‘zbek tilshunosligining ilmiy poydevorini shakllantiruvchi manbalar sifatida ham ahamiyatlidir. Abdurauf Fitratning tilshunoslik merosini tadqiq etgan professor M. Qurbonova qayd qilganiday, “hozirgi o‘zbek tilshunosligi fani asrimizning 20-yillarida vujudga kelgan bo‘lib, unga Abdurauf Fitrat va uning zamondoshlari Elbek, Munavvar qori, Qayum Ramazon, Gʻozi Olim, Sh. Zunnunlar tamal toshini qo‘ygan edi. Ular tomonidan yozib qoldirilgan noyob asarlar hozirgi tilshunosligimizning sarchashmalaridir. ” [Qurbonova, 1997;9]
Fitratning sintaktik qarashlari xususida gap ketar ekan, shubhasiz, uning “Nahv” asariga yuzlanamiz, chunki mazkur asarda o‘zbek tili sintaksisi haqiga so‘z olib borilgan. Ma’lumki, grammatikaning bir bo‘lagi bo‘lgan sintaksisda so‘zlarning birikish yo‘llari, so‘z birikmasi, gap va uning turlari, gapning tuzulishi va gap bo‘laklari o‘rganiladi. [A. G‘ulomov, M. Asqarova, 1987; 5] “Nahv” asarida olim gap va gap bo‘laklari, gaplarning uyushiq bo‘laklari, so‘zlarning gapdagi vazifasi, gaplarning tuzulishiga ko‘ra turlari, sintaktik munosabat va kirish so‘zlar haqida to‘xtaladi. Fitrat o‘zbek tilining sintaksisi haqida gapirar ekan, dastlab, “gap” atamasiga to‘xtaladi. Bu bejiz emas, albatta. Sintaksis gap bilan birga so‘z birikmasi, so‘zlarning birikish yo‘llarini ham o‘rgansada, biroq sintaksisni asosi gap haqidagi ta’limotdir. Bu haqida tilshunoslar – A. G‘ulomov va M. Asqarovalar shunday deydi: “Nutqning grammatik forma, intonatsiya va mazmun jihatidan tugallikka ega bo‘lgan mustaqil darchasi gapdir. So‘z birikmasi bunday xususiyatlarga ega emas, u gapda qurulish materiali bo‘lib xizmat qiladi. Shuning uchun gap haqidagi ta’limot sintaksisning asosi sanaladi. ” [A. G‘ulomov, M. Asqarova, 1987; 5]
Fitrat gapga shunday ta’rif beradi: “Bir fikr, bir uy anglatuvchi so‘z qo‘shimi bir gap bo‘ladir. ” [Fitrat, 1930; 3] Olimning bu fikri hozirgi fikrlarga mos keladi. U gapning asosiy xususiyati tugal fikr ifodalash ekanini to‘g‘ri ta’kidlaydi. 
Fitrat gap bo‘laklarini ikkiga ajratadi: a/bosh so‘zlar, ya’ni bosh bo‘laklar; b/to‘ldirg‘ich so‘zlar, ya’ni ikkinchi darajali bo‘laklar. 
U bosh bo‘laklarni, hozirgidek, ega va kesim deb ko‘rsatadi va dastlab, kesim haqida so‘z yuritadi. “Gapdagi so‘zlarning oxirida kelgan, o‘z kelishi bilan so‘z qo‘shimini “gap”ga aylantiruvchi so‘z – “kesim” so‘zidir”, - deydi. [Fitrat, 1930; 6]
Fitrat kesimga to‘g‘ri ta’rif beryapti, lekin bu yerda bizni qiziqtirayotgan narsa olimning tushuntirish usulidir. Uning uslubi nihoyatda o‘ziga xos. Olim ikkita jumlani keltiradida, ularning kesimini yozmaydi va shunday deydi: “Yuqoridagi ikki so‘z qo‘shimidan hech bittasi “gap” bo‘la olmaydir, bulardan tugal “uy” anglashilmaydir. Bu ikki so‘z qo‘shilishidan qay birini eshitsak, so‘z kesildi, gap bitti deb o‘ylaymiz…” [Fitrat, 1930; 6]
Agar u jumlalar oxiriga kerakli so‘zlarni qo‘shsakkina gap tugashiga, so‘z kesilishiga o‘quvchining diqqatini tortadi. Ana shu hapni tamomlagan intonatsiyani tugallagan, Fitrat aytganidek, “so‘zni kesgan soz” kesim hisoblanadi. Xo‘sh, nima sababdan Fitrat gap bo‘laklari tahlilini kesimdan boshlagan? Boshqa darsliklarda / o‘sha davrlarda ham, hozir ham / gap bo‘laklari haqida gap ketganda, dastlab, ega tahlil qilinadi. Fitrat o‘zbek tilshunoslari ichida birinchilardan bo‘lib, gaplarning mantiqiy Tomoni bilan grammatik tomonini bir-biridan ajratadi. Uning fikricha, gap kim, nima to‘g‘risida aytilsa, shu ega bo‘ladi degan ta’rif faqat mantiq ilmidagina o‘zini oqlaydi, til ilmida esa, ilmiy haqiqatga to‘g‘ri kelmaydi. Fitrat gapning ikkinchi darajali bo‘laklarini “to‘ldirg‘ich so‘zlar” deydi. Olim to‘ldirg‘ich so‘zlarga quyidagicha ta’rif beradi: “Ega bilan kesimdan anglashilg‘on uyning kamchiliklarini to‘ldirmoq uchun gapga turli so‘zlar qo‘shiladur, bu qo‘shilg on so‘zlar ham ega bilan kesimga o‘xshab gapning bo‘laklari bo‘ladi. ” [Fitrat, 1930; 10]
Fitratning fikricha o‘zbek tilida sakkizta “to‘ldirg‘ich”, ya’ni ikkinchi darajali bo‘laklar mavjud. Ular quyidagilar:
Tushum to‘ldirg‘ichi
Chog‘ to‘ldirg‘ichi
Borish to‘ldirg‘ichi
Chiqish to‘ldirg‘ichi
O‘run to‘ldirg‘ichi
Nechunlik to‘ldirg‘ichi
Nechuklik to‘ldirg‘ichi. 
Bu fikrlar mohiyatda hozirgilardan unchalik farq qilmasada, tasnifning biz uchun yangilik ekanini nazarda tutib, bu masalani oydinlashtirishga baholi qudrat harakat qilamiz. 
Sh. Zunnunning “Til qoidalari” kitobida gapning ikkinchi darajali bo‘laklariga “Ergash bo‘laklar” deyiladi. Sh. Zunnun ikkinchi darajali bo‘laklar haqida quyidagilarni yozadi: “Gapda ega bilan kesimdan boshqa so‘zlar ham bo‘ladir, ular “ergash bo‘laklar” deb ataladilar…Ergash bo‘laklar “kimning, nimaning, kimga, nimaga, kimni, nimani, kimdan, nimadan, kimda, nimada, qayerda, qanaqa, qayon, qachon, kim bilan, nima bilan, kim uchun, nima uchun, necha, nechanchi, qanday, kim kabi, nima kabi, kimdek, nimadek” kabi so‘roqlarga javob bo‘ladilar”. [Sh. Zunnun, 1929; 81-84]
Fitrat “Gapning uyushg‘on bo‘laklari” mavzusiga ham alohida yondoshgan. Olim gap bo‘laklarining hammasi ham uyushib kelishi mumkinligini, ularning imlosini va intonatsiyasining rolini to‘g‘ri ta’kidlaydi. Olimning bu xususdagi fikrlari hozirgi ilmiy adabiyotlarga ilgari surilgan fikrlar bilan bir xildir. 
Xulosa qilib shuni aytishimiz mumkinki, Fitratning “Nahv” asari o‘zbek tili sintaksisi rivojida muhim manba bo‘lib, unda til birliklarining tuzilishi, gap va so‘z birikmalarining o‘zaro munosabatlari chuqur tahlil qilingan. Muallif o‘z davri uchun yangicha yondashuv — til hodisalarini mantiqiy, uslubiy va grammatik jihatdan bir butun tizim sifatida ko‘rib chiqish tamoyilini ilgari surgan. Fitrat o‘z asarida so‘z turkumlari, ularning gapdagi vazifasi, so‘zlarning bog‘lanish usullari, gap turlari kabi masalalarni ilmiy asosda bayon etib, o‘zbek tili sintaksisining nazariy asoslarini shakllantirishda katta hissa qo‘shgan. 
Shunday qilib, Fitratning sintaktik qarashlari o‘z davri uchun ilmiy yangilik bo‘lish bilan birga, bugungi o‘zbek tilshunosligi uchun ham dolzarbligini yo‘qotmagan. Uning “Nahv” asari o‘zbek tili sintaksisi tarixini o‘rganishda muhim manba sifatida qadrlanadi va zamonaviy tilshunoslik tadqiqotlari uchun mustahkam nazariy asos bo‘lib xizmat qiladi. 

